
vidura uvāca
antarhitē bhagavati brahmā lōkapitāmahaḥ Á
prajāḥ sasarja katidhā daihikīrmānasīrvibhuḥ Á Á 1 Á Á

yē ca mē bhagavan pṛṣṭāstvayyarthā bahuvittama Á
tān vadasvānupūrvyēṇa chindhi naḥ sarvasaṃśayān Á Á 2 Á Á

sūta uvāca
ēvaṃ sañcōditastēna kṣattrā kauṣāravō muniḥ Á
prītaḥ pratyāha tān praśnān hṛdisthānatha bhārgava Á Á 3 Á Á

maitrēya uvāca
viriñcō’pi tathā cakrē divyaṃ varṣaśataṃ tapaḥ Á
ātmanyātmānamāvēśya yadāha bhagavānajaḥ Á Á 4 Á Á

tadvilōkyābjasambhūtō vāyunā yadadhiṣṭhitaḥ Á
padmamambhaśca tatkālakṛtavīryēṇa kampitam Á Á 5 Á Á

tapasā hyēdhamānēna vidyayā cātmasaṃsthayā Á
vivṛddhavijñānabalō nyapād vāyuṃ sahāmbhasā Á Á 6 Á Á

tadvilōkya viyadvyāpi puṣkaraṃ yadadhiṣṭhitam Á
anēna lōkān prāglīnān kalpitāsmītyacintayat Á Á 7 Á Á

padmakōśaṃ tadā’’viśya bhagavatkarmacōditaḥ Á
ēkaṃ vyabhāṅkṣīdurudhā tridhā bhāvyaṃ dvisaptadhā Á Á 8 Á Á

ētāvāñjīvalōkasya saṃsthābhēdaḥ samāhṛtaḥ Á
dharmasya hyanimittasya vipākaḥ paramēṣṭhyasau Á Á 9 Á Á

vidura uvāca
yadāttha bahurūpasya harēradbhutakarmaṇaḥ Á
kālākhyaṃ lakṣaṇaṃ brahman yathā varṇaya naḥ prabhō Á Á 10 Á Á

maitrēya uvāca
guṇavyatikarākārō nirviśēṣō’pratiṣṭhitaḥ Á
puruṣastadupādānamātmānaṃ līlayāsṛjat Á Á 11 Á Á

viśvaṃ vai brahmatanmātraṃ saṃsthitaṃ viṣṇumāyayā Á
īśvarēṇa paricchinnaṃ kālēnāvyaktamūrtinā Á Á 12 Á Á

yathēdānīṃ tathāgrē ca paścādapyētadīdṛśam Á
sargō navavidhastasya prākṛtō vaikṛtastu yaḥ Á Á 13 Á Á

kāladravyaguṇairasya trividhaḥ pratisaṅkramaḥ Á
ādyastu mahataḥ sargō guṇavaiṣamyamātmanaḥ Á Á 14 Á Á

dvitīyastvahamō yatra dravyajñānakriyōdayaḥ Á
bhūtasargastṛtīyastu tanmātrō dravyaśaktimān Á Á 15 Á Á

caturtha aindriyaḥ sargō yastu jñānakriyātmakaḥ Á
vaikārikō dēvasargaḥ pañcamō yanmayaṃ manaḥ Á Á 16 Á Á

ṣaṣṭhastu tamasaḥ sargō yastvabuddhikṛtaḥ prabhō Á
ṣaḍimē prākṛtāḥ sargā vaikṛtānapi mē śṛṇu Á Á 17 Á Á

rajōbhājō bhagavatō līlēyaṃ harimēdhasaḥ Á
saptamō mukhyasargastu ṣaḍvidhastasthuṣāṃ ca yaḥ Á Á 18 Á Á

vanaspatyōṣadhilatātvaksārā vīrudhō drumāḥ Á
utsrōtasastamaḥprāyā antaḥsparśā viśēṣiṇaḥ Á Á 19 Á Á

tiraścāmaṣṭamaḥ sargaḥ sō’ṣṭāviṃśadvidhō mataḥ Á
avidō bhūritamasō ghrāṇajñā hṛdyavēdinaḥ Á Á 20 Á Á

gaurajō mahiṣaḥ kṛṣṇaḥ sūkarō gavayō ruruḥ Á
dviśaphāḥ paśavaścēmē aviruṣṭraśca sattama Á Á 21 Á Á

kharō’śvō’śvatarō gauraḥ śarabhaścamarī tathā Á
ētē caikaśaphāḥ kṣattaḥ śṛṇu pañcanakhān paśūn Á Á 22 Á Á

śvā sṛgālō vṛkō vyāghrō mārjāraḥ śaśaśallakau Á
siṃhaḥ kapirgajaḥ kūrmō gōdhā ca makarādayaḥ Á Á 23 Á Á

kaṅkagṛdhravaṭaśyēnabhāsabhallūkabarhiṇaḥ Á
haṃsasārasacakrāhvakākōlūkādayaḥ khagāḥ Á Á 24 Á Á

arvāksrōtastu navamaḥ kṣattarēkavidhō nṛṇām Á
rajō’dhikāḥ karmaparā duḥkhē ca sukhamāninaḥ Á Á 25 Á Á

vaikṛtāstraya ēvaitē dēvasargaśca sattama Á
vaikārikastu yaḥ prōktaḥ kaumārastūbhayātmakaḥ Á Á 26 Á Á

dēvasargaścāṣṭavidhō vibudhāḥ pitarō’surāḥ Á
gandharvāpsarasaḥ siddhā yakṣarakṣāṃsi cāraṇāḥ Á Á 27 Á Á

bhūtaprētapiśācāśca vidyādhrāḥ kinnarādayaḥ Á
daśaitē vidurākhyātāḥ sargāstē viśvasṛkkṛtāḥ Á Á 28 Á Á

ataḥ paraṃ pravakṣyāmi vaṃśānmanvantarāṇi ca Á
ēvaṃ rajaḥplutaḥ sraṣṭā kalpādiṣvātmabhūrhariḥ Á
sṛjatyamōghasaṅkalpa ātmaivātmānamātmanā Á Á 29 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē daśamō’dhyāyaḥ Á Á

